
				ఈ పుట అచ్చుదిద్దబడ్డది

గ్రూరనిష్ఠురవజ్రఘోరదుర్వార - ధారావిదారితోద్ధతకులాచలుఁడు

దేవేంద్రుఁ డుద్వృత్తి దేవసంఘములు - తో వచ్చి యెదరినఁ ద్రుంతు నే నాజి;

ని న్నేలఁ గైకొందు నీచకాపేయ! సన్నాహమే నన్ను సాధింప నహహ!7350

పదిలుఁడై మగపాడి పాటింతుఁ గాక - తుదిముట్ట నన్ను నెదుర్కొందుఁ గాక!

త్రోచి శస్త్రాస్త్రపఙ్క్తుల నొంతుగాక - యేచి నీలావు నా కెఱిఁగింతు గాక!"

యనవుడు రఘురాముఁ డద్దురాత్మకుని - చెనఁటిమాటలు విని చిఱునవ్వు నవ్వి

గంధసింధురము ఘీంకార మాలించి - సింధురాంతకమత్తసింహంబ పోలె

నూరకుండుటయు మహోగ్రుఁడై కినిసి - యారాముతమ్ముఁ డయ్యసురారిఁ దాఁకి

ఘోరనారాచము ల్గురియఁ దద్బాణ - ధారలు ద్రుంచి, యాతని లెక్కగొనకఁ

యెంతయుఁ ద్రోచి పెల్లేచి లంకేంద్రుఁ - డంతకాకారుఁడై యఱిమి పైఁదఱిమి,

భానుపై నడచు స్వర్భానుచందమున - భానువంశాధీశుపై నప్పు డడరి,

దారుణస్ఫుటవజ్రధారానుకారి - నారాచతతుల నన్నరనాథుఁ గప్పెఁ;

గప్పిన నప్పు డాకాకుత్స్థుఁ డలిగి - నిప్పులు రాలెడు నిష్ఠురాస్త్రముల
7360

నుగ్రుఁడై యేయంగ యుద్ధమధ్యమున - నిగ్రహింపఁగఁ జొచ్చె నెఱసి రావణుఁడు




దేవేంద్రుఁడు శ్రీరామునకు రథంబుఁ బంపుట


ఆసమయంబున ననియె మాతలికి - వాసవుఁ డారామవల్లభుఁ జూచి

“దేవహితార్థమై తివిరి రాఘవుఁడు - పోవక దనుజుతోఁ బోరుచున్నాఁడు;

వాఁడె పదాతియై వసుధ నున్నాఁడు - వాఁడు రథస్థుఁడై వ్రాలుచున్నాఁడు:

ఎందు లోకోన్నతుఁ డితఁడె దుఃఖముల - డింది యక్కుమతికి దిగువ నున్నాఁడు;

వేదపల్లవముల విహరించుసౌఖ్య - వేది కర్కశరణవీథి నున్నాఁడు;

కమలామనోరథగతుల నున్నతుల - నెమకెడు సుఖి నేల నిలుచున్నవాఁడు;

ఇనకులాధిపునకు నీదివ్యరథము - గొనిపొమ్ము వేవేగ కుంభిని" కనుడు

ననిలమనోవేగ మగుతురంగములఁ - గనకదండాబద్ధఘనకేతనముల

మహనీయరుచిరోరుమణికదంబముల - మహితమై బాలార్కమహిమ దీపింపఁ
7370

దనరారురథము మాతలి మహీస్థలికిఁ - గొనివచ్చి వేడ్కతోఁ గుంభిని నిలిపి,

యారాముముందట హస్తము ల్మొగిచి - యారూఢబలశాలి యై విన్నవించె;

"దేవ! రాఘవ! ధరాధీశ! సమస్త - దేవతారాధ్య! వందితభక్తసాధ్య!

శరచాపకవచాదిసన్నాహరథము - పురుహూతుఁ డిదె నీకుఁ బుత్తెంచినాఁడు;

కాకుత్స్థ! నీ వింకఁ గౌశికుపనుపుఁ - గైకొని యీవజ్రకవచంబు పూని,

యీదివ్యరథ మెక్కి యీయాయుధముల - నీదుర్మదాంధుని నెదిరి సాధింపు;

మేను సారథి గాఁగ నింద్రుండు సకల - దానవావలి గెల్చె; ధరణీశ! తొల్లి”

ననవుడు విని రాముఁ డవ్విభీషణుని - యనుమతితోఁగూడ నారథంబునకు

